
   

 

 
 
 

 

 

 
 

“ᐅᑭᐅᖅᑕᖅᑑᑉ ᐃᓂᖓ ᑲᓇᑕᐅᑉ ᓯᕗᓂᒃᓴᖓᓂ” 
 

ᐃᖃᓗᐃᑦ, ᓅᕕᒻᐱᕆ 7, 2006 –ᐅᑭᐅᖅᑕᖅᑐᒥ ᓯᕗᓕᖅᑎᐅᔪᑦ ᐊᑎᓕᐅᖅᑲᐅᔪᑦ ᐊᖏᖃᑎᒌᒍᑕᐅᔪᒥᒃ 
ᐅᓪᓗᒥ ᓄᑖᓐᖑᖅᑎᑦᑎᒋᐊᑲᓐᓂᐅᑎᐅᔪᒥᒃ ᐅᑭᐅᖅᑕᖅᑐᒥ ᑲᑐᔾᔨᖃᑎᒌᓐᓂᕐᒧᑦ ᐊᖏᖃᑎᒌᒍᑎᒥᒃ ᐊᕐᕌᒍᓄᑦ 
ᐱᖓᓱᒃᑲᓂᕐᓄᑦ. ᐱᖓᓱᑦ ᒐᕙᒪᐅᔪᑦ ᓄᓇᕗᒻᒥᑦ, ᓄᓇᑦᓯᐊᕐᒥ ᐊᒻᒪ ᔫᑳᓐᒥ ᐊᑎᓕᐅᓚᐅᖅᓯᒪᔪᑦ 
ᓯᕗᓪᓕᖅᐹᒥᒃ ᐊᖏᖃᑎᒌᒍᑕᐅᔪᒥᒃ ᐃᖃᓗᑦᑑᑦᑎᐊᒥ, ᓄᓇᕗᒻᒥ, ᓰᑎᒻᐱᕆ 2003-ᒥ. ᐅᓪᓗᒥᐅᔪᖅ 
ᐊᑎᓕᐅᕐᓂᖃᖅᑲᐅᔪᑦ ᓄᓇᕗᒻᒥ ᒪᓕᒐᓕᐅᕐᕕᒻᒥ ᐱᖃᑕᐅᓪᓗᑎᒃ 19-ᖑᔪᑦ ᐃᓕᓐᓂᐊᖅᑎᐅᔪᑦ 
ᐃᓚᐅᖃᑕᐅᔪᑦ ᑕᒫᓂ ᐱᓇᓱᐊᕈᓯᕐᒥ ᓯᕗᓪᓕᖅᐹᑦᑎᐊᒥ ᓄᓇᕗᒻᒥ ᐅᕕᒃᑲᐅᔪᓄᑦ ᒪᓕᒐᓕᐅᖅᑎᐅᖑᐊᖅᑐᓄᑦ. 
 
ᓄᑖᓐᖑᖅᑎᑕᐅᒋᐊᕐᓂᖓ ᐊᖏᖃᑎᒌᒍᑕᐅᔫᑉ ᐃᓱᓕᒍᑕᐅᓚᐅᖅᑐ ᑎᓴᒪᖓᓐᓂᒃ ᐊᕐᕌᒍᑕᒫᑦ ᐅᑭᐅᖅᑕᖅᑐᒥ 
ᓯᕗᓕᖅᑎᐅᔪᑦ ᑲᑎᒪᓂᕆᕙᑦᑕᖓᓂᒃ. 
 
ᓯᕗᓕᖅᑎᐅᔪᑦ ᐅᓪᓗᒥ ᑲᑎᖅᑲᐅᔪᑦ ᐅᖃᐅᓯᖃᖅᑐᑎᒃ ᓯᕗᓂᑦᑎᓐᓂᒃ ᑐᑭᒧᐊᒍᑕᐅᓂᐊᖅᑐᓂᒃ ᐅᑭᐅᖅᑕᖅᑐᒥ 
ᐊᕕᒃᑐᖅᓯᒪᓂᐅᔪᓂ ᐊᒻᒪ ᐊᑐᖅᑕᐅᖃᑦᑕᕐᓂᐊᖅᑐᖅ ᐱᓕᕆᖃᑎᖃᖅᑎᓪᓗᒋᑦ ᑲᓇᑕᐅᑉ ᒐᕙᒪᒃᑯᖏᓐᓂᑦ, 
ᑲᓇᑕᒥ ᐊᕕᒃᑐᖅᓯᒪᔪᓂᒃ ᐱᓕᕆᖃᑎᖏᓐᓂᒃ, ᐊᒻᒪ  ᐊᑐᓂᑦ ᐱᓕᕆᖃᑎᒌᓐᓂᖏᓐᓄᑦ.  
 
ᓯᕗᓕᖅᑎᐅᔪᑦ ᑲᔪᓯᕈᑎᖃᒃᑲᓐᓂᓚᐅᕐᒥᔪᑦ ᐅᖃᐅᓯᕆᓚᐅᖅᑕᖏᓐᓂᒃ ᑲᓇᑕᒥ ᐊᖓᔪᖅᑳᕐᔪᐊᖑᔫᑉ 
ᐅᑭᐅᖅᑕᖅᑐᒧᑦ ᐳᓚᕋᑦᑎᓪᓗᒍ ᐱᒻᒪᕆᐅᑎᑕᐅᑲᓐᓂᕆᐊᖃᕐᓂᖏᓐᓂᒃ ᐅᑭᐅᖅᑕᖅᑐᒥ ᐊᕕᒃᑐᕐᓯᒪᔪᑦ 
ᑲᓇᑕᒥᐅᑦ ᓯᕗᓂᒃᓴᓕᒫᖏᓐᓄᑦ. ᐅᖃᓪᓚᑦᑐᓂ ᔭᓗᓇᐃᕝᒥ ᐋᒡᒌᓯᒥ, ᐊᑎᖃᖅᑐᖅ ᐱᔪᒪᔭᖏᑦ ᐅᑭᐅᖅᑕᖅᑑᑉ, 
ᑲᓇᑕᒥ ᐊᖓᔪᖅᑳᕐᔪᐊᖑᔪᖅ ᑕᐅᑐᓐᖑᐊᓚᐅᕐᒪᑦ ᐅᑭᐅᖅᑕᖅᑐᖅ ᐃᒪᐃᑦᑐᓪᓗᒍ “ᓴᓐᖑᓂᖅᓴᐅᔪᖅ, 
ᐱᔪᓐᓇᖅᓯᕙᓪᓕᐊᓂᖅᓴᖅ ᐊᒻᒪ ᓴᒃᑯᑕᐅᓗᑎᒃ ᐃᓱᒪᐃᓐᓇᕿᔾᔪᑎᒋᔭᐅᕙᓚᐅᖅᑐᑦ ᐊᑐᐊᒐᐅᔪᑦ ᖄᖏᖅᑐᓂ”. 
 
ᐅᑭᐅᖅᑕᖅᑐᒥ ᓯᕗᓕᖅᑎᐅᔪᑦ ᐊᖏᖃᑎᖃᓪᓚᕆᓚᐅᖅᑐᑦ ᑕᒪᒃᓱᒥᖓ ᑕᐅᑐᒃᑕᐅᔪᒥᒃ, ᐊᒻᒪ ᖃᐅᔾᔨᐊᓚᒃᑐᑎᒃ 
ᐊᕕᒃᑐᖅᓯᒪᔪᑦ ᐅᑭᐅᖅᑕᖅᑐᒥ ᐃᒪᕐᒥᐅᑕᓂᒃ ᐱᓇᓱᐊᕈᓐᓇᕐᓂᖏᓐᓂᒃ ᐊᒻᒪᓗ ᐊᒥᓱᓂᒃ ᐱᑕᖃᖅᑎᓪᓗᒋᑦ 
ᐅᔭᕋᓐᓂᐊᕐᕕᐅᔪᓐᓇᖅᑐᓂᒃ ᐊᒻᒪ ᐆᒻᒪᖅᑯᑎᖃᕐᕕᐅᔪᓐᓇᖅᑐᓂᒃ, ᐱᓕᕆᓪᓗᐊᑕᖅᑎᐅᓂᐊᕐᒪᑕ ᓯᕗᓂᑦᑎᓐᓂ 
ᑮᓇᐅᔭᓕᐅᕋᓱᐊᕐᓂᕐᒧᑦ ᐱᕙᓪᓕᐊᑦᑎᐊᓂᕐᒧᑦ ᑲᓇᑕᒥ ᐊᒻᒪ ᑲᔪᓯᓂᕆᔭᖓ ᑲᓇᑕᒥ ᓇᒻᒥᓂᖃᕐᓂᕐᒧᑦ 
ᓇᔪᖅᑎᖃᕐᓂᖓᓄᑦ.  
  
ᓯᕗᓕᖅᑎᐅᔪᑦ ᐅᖃᓚᐅᕐᒥᔪᑦ ᐱᕕᔾᔪᐊᒻᒪᕆᐅᔪᑦ ᑲᓇᑕᒥ ᐱᒋᐊᖅᑕᐅᕙᓪᓕᐊᓂᐊᖅᑐᑦ ᓲᕐᓗ ᑲᓇᑕᒥ 
ᐅᑭᐅᒃᑯᑦ ᐱᓐᖑᐊᕕᔾᔪᐊᕐᓂᐅᔪᑦ ᐅᐊᐃᑦᕼᐅᐊᔅᒥ ᕖᕝᕗᐊᕆ 23-ᒥᑦ ᒫᔾᔨ 10-ᒧᑦ ᐊᒻᒪ ᓯᓚᕐᔪᐊᒥ 
ᐅᑭᐅᖅᑕᖅᑐᖅ ᐊᕐᕌᒍᖃᖅᑎᑕᐅᓂᖓ 2007-2008 ᑐᓴᖅᑎᑦᑎᔨᓪᓗᐊᑕᐅᓂᐊᖅᑐᑎᒃ ᐅᑭᐅᖅᑕᖅᑑᑉ 
ᐱᒻᒪᕆᐅᓂᐊᕐᓂᖓᓄᑦ ᑲᓇᑕᐅᑉ ᓯᕗᓂᒃᓴᖓᓂ.  
 
ᐅᑭᐅᖅᑕᖅᑐᒥ ᓯᕗᓕᖅᑎᐅᔪᑦ ᐅᑯᓂᖓ ᐱᒻᒪᕆᐅᔪᓂ ᐅᖃᐅᓯᖃᓗᐊᓚᐅᕐᒥᔪᑦ ᓄᓇᒋᔭᖏᓐᓂᑦ:  
 
 

ᑐᓴᐅᒪᖃᑦᑕᐅᑎᓕᕆᔩᑦ 2006-45-C 
 



   

ᓄᑖᖅ ᑮᓇᐅᔭᑎᒍᑦ ᒐᕙᒪᑐᖃᒃᑯᑦ ᐊᐅᓚᑦᑎᓂᖓᑦ 
 
ᓯᕗᓕᖅᑎᐅᔪᑦ ᐃᓚᒋᔭᐅᖃᑦᑕᖅᓯᒪᒻᒪᑕ ᑲᓇᑕᒥ ᑲᑎᒪᖃᑎᒋᔭᐅᕙᑦᑐᑎᒃ ᑕᐃᒪᓐᖓᑦ ᒪᐃ 2006-ᒥ 
ᑮᓇᐅᔭᓂᒃ ᐊᑐᖅᑐᒃᓴᓂᒃ ᐅᖃᐅᓯᖃᓚᐅᖅᑎᓪᓗᒋᑦ. ᐱᖓᓱᑦ ᐅᑭᐅᖅᑕᖅᑐᒥ ᐊᕕᒃᑐᖅᓯᒪᔪᑦ 
ᐅᖃᐅᓯᖃᖃᑦᑕᖅᓯᒪᒻᒪᑕ ᑲᓇᑕᒥ ᖃᐅᔨᒪᔨᓄᑦ ᓈᓚᒃᑎᐅᔪᓄᑦ ᐊᒻᒪ ᑲᓇᑕᒥ ᐊᕕᒃᑐᖅᓯᒪᔪᓂ-ᐅᑭᐅᖅᑕᖅᑐᒥ 
ᐊᕕᒃᑐᖅᓯᒪᔪᓂᒃ ᓈᓚᒃᑎᐅᔪᓂᒃ ᓄᑖᓐᖑᕆᐊᖅᑕᐅᓪᓗᓂ ᐊᑐᖅᑕᐅᓪᓗᓂ ᐅᑭᐅᖅᑕᖅᑐᒥ ᐊᕕᒃᑐᖅᓯᒪᔪᓂ 
ᐋᖅᑭᒃᓯᒪᔪᓂ ᑮᓇᐅᔭᖃᖅᑎᑕᐅᓂᖏᓐᓄᑦ. ᐅᓂᒃᑳᖑᔪᑦ ᐊᒻᒪ ᐊᑐᓕᖁᔭᐅᓯᒪᔪᑦ ᑖᒃᑯᓇᓐᖓᑦ ᐊᑐᓂᑦ 
ᓈᓚᒃᑎᐅᔪᓂᒃ ᐃᓕᑕᖅᓯᓯᒪᔪᑦ ᐊᒥᓱᓂᒃ ᑭᓐᖑᒪᔭᐅᔪᓂᒃ ᐊᒻᒪ ᐊᑭᑐᓂᖅᓴᓪᓗᐊᖑᓂᖓᓂᒃ 
ᐱᔨᑦᑎᕋᓱᐊᖅᑐᓂᒃ ᑕᒫᓂ ᐅᑭᐅᖅᑕᖅᑐᒥ, ᑐᒃᓯᕋᓚᐅᖅᑐᑎᓪᓗ ᒪᓕᓪᓗᒋᑦ ᑭᓐᖑᒪᔭᐅᔪᓂᒃ ᒪᓕᓪᓗᑎᒃ 
ᐋᖅᑭᒃᓯᓯᒪᒋᐊᖃᕐᓂᖏᓐᓂᒃ ᒪᓕᒃᑐᓂ ᑭᓐᖑᒪᔭᐅᔪᓂᒃ ᐅᑭᐅᖅᑕᖅᑐᒥ ᐊᕕᒃᑐᖅᓯᒪᔪᑦ ᐱᕙᕆᐊᖃᖅᑕᖏᑦ 
ᑮᓇᐅᔭᑎᒍᑦ. ᓇᓗᓇᐃᖅᓯᓗᐊᓐᖑᐊᓚᐅᕐᒥᔪᑦ ᑮᓇᐅᔭᓕᐅᕐᓂᕐᒧᑦ ᐱᕙᓪᓕᐊᔾᔪᑎᒃᓴᑲᓐᓂᐅᔪᓂᒃ, 
ᐱᒻᒪᕆᐅᓂᖏᓐᓂᒃ ᑭᒃᑯᑦ ᐃᑲᔪᖅᑕᐅᓪᓗᐊᑕᕋᔭᕐᒪᖔᑕ ᓄᓇᒥᑦ ᐱᓕᕆᐊᓄᑦ ᓂᖏᖅᑕᐅᖃᑦᑕᕋᔭᖅᑐᓄᑦ, 
ᐊᒻᒪ ᖃᓄᖅ ᑮᓇᐅᔭᑦ ᐊᑐᖅᑕᐅᑦᑎᐊᕆᐊᖃᕐᓂᖏᓐᓂᒃ ᐱᔪᓐᓇᖅᓯᓂᐊᕐᒪᑕ ᐱᖁᑎᕐᔪᐊᖑᔪᓂᒃ ᑕᒪᓐᓇ 
ᐅᑭᐅᖅᑕᖅᑐᒥ ᐊᖑᒻᒪᑎᔪᓐᓇᖅᓯᓂᐊᕐᒪᑦ ᑲᓇᑕᓕᒫᒧᑦ. 
 
ᑕᒪᒃᑮᒃ ᓈᓚᒃᑎᐅᔪᑦ ᐊᖏᖃᑎᖃᓚᐅᖅᑐᒃ ᐅᑭᐅᖅᑕᖅᑐᒥ ᐊᕕᒃᑐᖅᓯᒪᔪᑦ ᖃᓄᖅ ᐃᓱᒪᖃᕐᓂᖏᓐᓂᒃ 
ᐅᑭᐅᖅᑕᖅᑐᒥ ᐊᕕᒃᑐᖅᓯᒪᔪᑦ ᑮᓇᐅᔭᖃᖅᑎᑕᐅᓂᕆᖃᑦᑕᖅᑕᖏᓐᓄᑦ. ᔪᓚᐃᖑᑎᓪᓗᒍ, ᑲᑎᒪᔨᐅᔪᑦ 
ᑲᑐᔾᔨᖃᑎᒌᑦ ᐊᖏᖃᑎᖃᓚᐅᕐᒥᔪᑦ ᐅᑭᐅᖅᑕᖅᑐᒥ ᐊᕕᒃᑐᖅᓯᒪᔪᓂ ᖃᓄᐃᓕᖓᓂᖏᓐᓄᑦ. ᓯᕗᓕᖅᑎᐅᔪᑦ 
ᑕᑯᔪᒪᔪᑦ ᑖᒃᑯᓂᖓ ᐊᑐᓕᖁᔭᐅᔪᓂᒃ ᐊᑐᓕᖅᑎᑕᐅᓚᐅᖅᑐᓂ ᐊᕐᕌᒍᒋᔭᐅᓂᐊᖅᑐᒧᑦ ᑮᓇᐅᔭᑎᒍᑦ 2007-
2008-ᒥ.  
 
ᓂᕆᐅᑦᑐᑦ ᐃᓚᒋᔭᐅᖃᑕᐅᓂᐊᕐᓂᕐᒥᓂᒃ ᑐᑭᖃᑦᑎᐊᖅᑐᒥᒃ ᐊᑐᖅᑕᐅᖃᑦᑕᕐᓂᐊᖅᑐᓂᒃ 
ᐃᑲᔪᕈᑕᐅᖃᑦᑕᕐᓂᐊᖅᑐᓂᒃ ᑲᓇᑕᒥ ᐃᓱᒪᓕᐊᕆᔭᐅᔪᓄᑦ. ᐱᒋᐊᕈᑎᖃᕐᓗᑎᒃ ᑲᑎᒪᖃᑎᖃᕐᓗᑎᒃ 
ᒥᓂᔅᑕᖏᓐᓂᒃ ᑮᓇᐅᔭᓕᕆᔨᒃᑯᑦ ᑕᖅᑭᐅᓛᖅᑐᒥ. ᐊᓯᔾᔨᕈᑕᐅᔪᓕᒫᑦ ᐅᑭᐅᖅᑕᖅᑐᒥ ᐊᕕᒃᑐᖅᓯᒪᔪᑦ 
ᑮᓇᐅᔭᖃᖅᑎᑕᐅᓂᕆᕙᑦᑕᖏᓐᓄᑦ ᐊᒃᓱᐊᓗᒃ ᐃᒃᐱᓐᓇᕐᓂᖃᕐᓂᐊᕐᒪᑦ ᐅᑭᐅᖅᑕᖅᑐᒧᑦ ᐊᒻᒪ 
ᓯᕗᓂᒃᓴᖓᓐᓄᑦ, ᐃᒪᐃᑦᑕᕆᐊᖃᕐᓂᐊᖅᑐᓂᒃ ᑕᒪᐃᓐᓄᑦ ᐃᓱᒪᒃᓴᖅᓯᐅᕈᑕᐅᔭᕆᐊᖃᕐᓂᐊᖅᑐᖅ ᐃᓱᒪᒋᔭᐅᔪᑦ 
ᐊᒻᒪ ᓯᕗᓪᓕᐅᔾᔭᐅᖁᔭᐅᔪᑦ ᐅᑭᐅᖅᑕᖅᑐᒧᑦ.  
 
 
ᐱᖁᑎᕐᔪᐊᑦ
 
ᐱᒻᒪᕆᐅᓗᐊᕐᓂᖓ ᓄᑖᖓᔫᑉ ᑮᓇᐅᔭᑎᒍᑦ ᒐᕙᒪᒃᑯᓐᓂᑦ ᐊᐅᓚᑕᐅᔾᔪᑎᖓ ᐃᓕᑕᕆᔭᐅᔭᕆᐊᖃᕐᒪᑦ ᑲᓇᑕᒥ 
ᑕᒪᒃᑯᐊ ᐅᑭᐅᖅᑕᖅᑐᒥ ᐊᕕᒃᑐᖅᓯᒪᔪᑦ ᑕᐃᒪᓐᖓ ᐊᖏᖅᑕᐅᓯᒪᐃᓐᓇᕆᐊᖃᕐᓂᐊᕐᒪᑕ ᑲᓇᑕᐅᑉ 
ᒐᕙᒪᒃᑯᖏᓐᓂᑦ ᑕᒪᒃᑯᐊ ᓄᓇᓕᓐᓂ ᐱᖁᑎᕐᔪᐊᓪᓗᐊᑕᐅᔪᑦ ᐅᑭᐅᖅᑕᖅᑐᒥ ᒪᓕᒃᑲᓗᐊᕐᒪᖔᑕ ᑲᓇᑕᒥ 
ᒪᓕᒃᑕᐅᔭᕆᐊᖃᖅᑐᓂᒃ. ᐅᑭᐅᖅᑕᖅᑐᖅ ᐊᓐᖑᑎᔭᕆᐊᖃᕐᒪᑦ ᐱᔪᓐᓇᖅᓯᓂᐊᖅᐸᑦ 
ᐱᕙᓪᓕᐊᓂᒃᓴᐅᔪᓐᓇᖅᑐᓂ ᓄᓇᒦᖔᖅᑐᓂᒃ ᐱᕙᓪᓕᐊᓂᐅᔪᓂᒃ, ᐊᒻᒪ ᑮᓇᐅᔭᓕᐅᕈᑕᐅᔪᓐᓇᖅᑐᓂᒃ ᐊᒻᒪ 
ᐃᖅᑲᓇᐃᔮᓂᒃ ᓴᖅᑮᔪᓐᓇᓂᕐᒥᒃ ᑕᐃᒪᐃᑦᑐᓄᑦ ᐱᕙᓪᓕᐊᓂᕐᒧᑦ ᓴᖅᑭᕈᓐᓇᕐᒪᑕ. ᑲᓇᑕᒥ 
ᐊᖓᔪᖅᑳᒻᒪᕆᐅᔪᖅ ᐅᖃᓚᐅᕐᒪᑦ ᐋᒡᒌᓯᒥᒃ ᑲᑐᔾᔨᖃᑎᒌᒋᐊᖃᕐᓂᑎᓐᓂᒃ ᒪᑐᐃᖅᑕᐅᕙᓪᓕᐊᓂᐊᖅᐸᑕ 
ᑮᓇᐅᔭᓕᐅᕈᑕᐅᔪᓐᓇᒻᒪᕆᑦᑐᑦ ᐅᑭᐅᖅᑕᖅᑐᒥ. ᑕᐃᒪᐃᓐᓂᐊᖅᐸᓪᓗ ᓈᒻᒪᒃᑐᓂᒃ 
ᐱᖁᑎᕐᔪᐊᖃᕆᐊᖃᕐᓂᐊᖅᑐᒍᑦ.  
 
ᐅᑭᐅᖅᑕᖅᒥ ᐊᕕᒃᑐᖅᓯᒪᔪᑦ ᑕᒪᒃᑯᓂᖓ ᐱᖁᑎᕐᔪᐊᓂᒃ ᓴᖅᑮᔪᓐᓇᔾᔮᖏᒻᒪᑕ ᑕᒪᒃᑯᐊ 
ᐊᑭᑦᑐᐸᓪᓕᐊᑐᐃᓐᓇᖅᑎᓪᓗᒋᑦ ᐊᕐᕌᒍᑕᒫᑦ ᐊᑭᑐᔫᑎᑖᕈᑕᐅᕙᑦᑐᑦ ᐊᑐᕐᓗᑎᒃ ᐅᑭᐅᖅᑕᖅᑐᒥ 
ᑮᓇᐅᔭᖃᖅᑎᑕᐅᓂᕆᕙᒃᑲᖏᓐᓄᑦ. ᓯᕗᓕᖅᑎᐅᔪᑦ ᑐᓐᖓᓱᑦᑎᑦᑎᔪᑦ ᑲᓇᑕᒥ ᒐᕙᒪᒃᑯᓐᓂᑦ 
ᐃᖅᑲᓇᐃᔭᖃᑎᖃᕐᓗᑎᒃ ᐅᑭᐅᖅᑕᖅᑐᒥ ᐊᕕᒃᑐᖅᓯᒪᔪᓂ ᓴᖅᑮᓂᕐᒧᑦ ᐊᑐᖅᑕᐅᖃᑦᑕᕐᓂᐊᖅᑐᒥᒃ 

ᐱᑎᑦᑎᖃᑦᑕᕐᓂᕐᒧᑦ ᑭᓐᖑᒪᒋᔭᐅᔪᓂᒃ, ᐊᒻᒪ ᓴᖅᑮᓕᕐᓗᑎᒃ ᐊᖏᖅᓯᒪᑦᑎᐊᖅᑐᓂᒃ, 
ᑕᐃᒪᐃᒃᓴᐃᓐᓇᕐᓂᐊᖅᑐᓂᒃ, ᐊᑯᓂᒧᑦ ᐱᕚᓪᓕᕈᑕᐅᕙᓪᓕᐊᔪᓐᓇᓂᐊᖅᑐᓂᒃ - ᓯᕕᑐᔪᒧᑦ ᐊᑐᐊᒐᖅ 
ᐅᑭᐅᖅᑕᖅᑐᒥ ᐱᖁᑎᕐᔪᐊᓄᑦ ᑮᓇᐅᔭᓂᒃ - ᑲᑐᔾᔨᖃᓗᑎᒃ ᐱᔪᓐᓇᕐᓂᐊᕐᒪᑕ ᐱᖁᑎᕐᔪᐊᓄᑦ 
ᑐᕌᖅᑕᐅᕙᓪᓕᐊᔪᓂᒃ ᐅᑭᐅᖅᑕᖅᑐᒥ.  
 
ᓯᕗᓕᖅᑎᐅᔪᑦ ᑐᒃᓯᕋᖅᑐᑦ ᑲᓇᑕᒥᒃ ᐃᑲᔪᖅᑕᐅᔪᒪᓪᓗᑎᒃ ᐱᔭᕇᕋᓱᓐᓂᕐᒧᑦ ᐱᒋᐊᖅᑕᐅᓚᐅᖅᑐᒥᒃ ᓴᓇᓂᕐᒧᑦ 
ᑲᓇᑕᒥᒃ-ᑕᐃᒫᒃᓴᐃᓐᓇᖅ ᖃᓪᓗᓈᑦ ᓄᓇᖓᓐᓂ ᑲᓇᑕ ᓴᓇᔭᐅᖃᑦᑕᖅᓯᒪᒻᒪᑦ ᐅᑭᐅᓂᒃ 150-ᓂᒃ 
ᐊᓂᒍᖅᑐᓂᒃ.  
 
 
ᐃᒃᐱᓐᓇᕐᓂᖏᑦ ᑲᓇᑕᒥ ᑮᓇᐅᔭᐃᑦ ᓇᑲᑎᖅᑕᐅᕙᓪᓕᐊᓂᖏᑦ 
 
ᓯᕗᓕᖅᑎᐅᔪᑦ ᐅᖃᐅᓯᖃᓚᐅᕐᒥᔪᑦ ᐃᓱᒫᓗᒍᑎᒋᔭᒥᓂᒃ ᑕᐃᒃᑯᓄᖓ ᑮᓇᐅᔭᓄᑦ ᓇᑲᑎᖅᑕᐅᕋᑖᓚᐅᖅᑐᓄᑦ 
ᐅᖃᐅᓯᕆᔭᐅᓚᐅᖅᑐᑦ ᑲᓇᑕᐅᑉ ᒐᕙᒪᒃᑯᓐᓂᑦ ᐱᓗᐊᓐᖑᐊᖅᑐᒥᒃ ᑕᒪᒃᑯᐊ ᐊᑐᕆᐊᖃᖅᑐᑦ 
ᐅᖃᓕᒫᕆᐅᖅᓴᓂᕐᒧᑦ ᑎᑎᕋᕆᐅᖅᓴᓂᕐᒧᑦ.  
 
ᓯᕗᓕᖅᑎᐅᔪᑦ ᐃᑲᔪᖅᑐᐃᔪᑦ ᐱᓕᕆᐊᖓᓐᓂᒃ ᑲᑎᒪᔨᐅᔪᑦ ᑲᑐᔾᔨᖃᑎᒌᖑᔪᑦ ᑕᒪᒃᓱᒧᖓ.  
 
ᓴᓐᖏᓂᖅᑖᖅᑎᑕᐅᓂᖅ ᐊᒻᒪ ᓄᓇᒦᓐᖔᖅᑐᓄᑦ ᑮᓇᐅᔭᓕᐊᖑᕙᑦᑐᑦ ᑲᑐᔾᔭᐅᓂᖏᑦ
 
ᓴᓐᖏᓂᖅᑖᖅᑎᑕᐅᓂᖅ ᐊᒃᓱᕈᕈᑕᐅᓪᓗᐊᑕᖃᑦᑕᖅᓯᒪᔪᖅ ᐅᑭᐅᖅᑕᖅᑐᒥ ᐊᕕᒃᑐᖅᓯᒪᔪᓄᑦ ᐅᑭᐅᓄᑦ 
ᐊᕙᑎᓄᑦ ᐊᒻᒪ ᓯᕗᓕᖅᑎᐅᔪᑦ ᖁᕕᐊᑦᑖᓚᒃᓯᒪᕗᑦ ᐊᖏᖅᓯᒪᓂᖏᓐᓂᒃ ᑲᓇᑕᒥ ᒐᕙᒪᒃᑯᑦ 
ᐱᔭᕇᖅᑕᐅᓂᐊᕐᓂᖏᓐᓄᑦ ᓄᒃᑎᖅᑕᐅᓂᖏᓐᓄᑦ ᑲᓇᑕᒥ ᐊᕕᒃᑐᖅᓯᒪᔪᖏᑎᑐᑦ ᓴᓐᖏᓂᖃᕈᓐᓇᕐᓂᕐᒧᑦ 
ᑕᒫᓂ ᐱᖓᓱᓂ ᐅᑭᐅᖅᑕᖅᑐᒥ ᐊᕕᒃᑐᖅᓯᒪᔪᓂᒃ. ᑕᒪᓐᓇ ᐋᖅᑭᒋᐊᖃᓕᕐᒪᑦ ᐅᐊᑦᑎᐊᕈ 
ᑕᐃᒪᐃᑦᑕᕆᐊᖃᓕᓚᐅᖅᓯᒪᒻᒪᑦ ᑮᓇᐅᔭᑎᒍᑦ ᐱᕙᓪᓕᐊᔪᑦᑕᐅᔪᓐᓇᕐᓗᓂ ᐅᑭᐅᖅᑕᖅᑐᒥ ᐊᒻᒪ 
ᐃᑲᔪᖃᑦᑕᕐᓂᖏᓐᓄᑦ ᑲᓇᑕᓕᒫᒧᑦ. ᓯᕗᓕᖅᑎᐅᔪᑦ ᐅᖃᐅᓯᖃᓚᐅᕐᒥᔪᑦ ᐱᒻᒪᕆᐅᓂᖏᓐᓄᑦ ᐊᑐᓂᑦ 
ᐅᑭᐅᖅᑕᖅᑐᒥ ᐊᕕᒃᑐᖅᓯᒪᔪᑦ ᐊᐅᓚᑦᑎᔪᓐᓇᖅᓯᔭᕆᐊᖃᕐᓂᖏᓐᓂᒃ ᓄᓇᒥᐅᑕᖁᑎᖏᓐᓄᑦ 
ᐊᐅᓚᑦᑎᔾᔪᓯᕆᓂᐊᖅᑕᖏᓐᓂᒃ.  
 
ᓴᓐᖏᓂᖅᑖᑎᑦᑎᓂᖅ ᐃᓱᒪᒋᔭᐅᔭᕆᐊᖃᖅᑐᖅ ᐊᑐᖅᑕᐅᖃᑦᑕᕐᓗᓂ ᒐᕙᒪᓕᕆᓂᕐᒧᑦ, ᐃᓅᓯᓕᕆᓂᕐᒧᑦ ᐊᒻᒪ 
ᐱᕙᓪᓕᐊᔪᓕᕆᓂᒃᑯᑦ ᐱᓕᕆᐊᒧᑦ ᓄᒃᑎᖅᑎᕆᓂᑐᐃᓐᓇᐅᖏᓪᓗᓂ.  
 
ᓯᕗᓕᖅᑎᐅᔪᑦ ᐃᓕᑕᖅᓯᓂᖃᓚᐅᕐᒥᔪᑦ ᑲᓇᑕᒥ ᐊᖓᔪᖅᑳᕐᔪᐊᖑᔪᖅ ᐊᖏᖅᓯᒪᑦᑎᐊᕐᒪᑦ ᑕᒪᒃᑯᐊ 
ᐅᑭᐅᖅᑕᖅᑐᒥᐅᑕᐅᔪᑦ “ᐃᑲᔪᖅᑕᐅᓪᓗᐊᑕᕆᐊᖃᕐᓂᖏᓐᓂᒃ” ᐱᕙᓪᓕᐊᓂᐅᔪᓂᒃ ᐅᑭᐅᖅᑕᖅᑐᒦᖔᖅᑐᓂᒃ 
ᓄᓇᒥᐅᑕᐅᔪᓂᒃ ᑮᓇᐅᔭᓕᐅᕈᑕᐅᔪᓂᒃ.  
 
 
ᐅᑭᐅᖅᑕᖅᑐᒥ ᑕᐅᑐᒃᑕᐅᔪᖅ
 
ᓯᕗᓕᖅᑎᐅᔪᑦ ᐅᖃᓚᐅᖅᑐᑦ ᑕᒪᒃᑯᐊ ᐱᔾᔪᑎᖃᖅᑐᑦ ᐃᓐᓄᒃᑕᐅᓯᒪᓂᖓᓂᒃ ᑲᓇᑕᐅᑉ, ᐅᑭᐅᖅᑕᖅᑐᒥ 
ᐱᓕᕆᖃᑎᒌᓐᓂᐅᔪᑦ ᐊᒻᒪ ᓯᓚᐅᑉ ᐊᓯᔾᔨᐸᓪᓕᐊᓂᖓ ᐱᓕᕆᐊᖑᔭᕆᐊᖃᕐᒪᑕ ᑕᒫᓐᖓ ᑲᑐᔾᔭᐅᓗᑎᒃ. 
ᑎᓕᓯᓚᐅᖅᑐᑦ ᐃᖅᑲᓇᐃᔭᖅᑎᒥᓂᒃ ᐋᖅᑭᒃᓯᖁᔨᓪᓗᑎᒃ ᓯᕕᑐᔪᒧᑦ ᐊᑐᐊᒐᒃᓴᐅᔪᓂᒃ 
ᖃᓄᖅᑑᕈᑕᐅᓂᐊᖅᑐᒥᒃ ᐋᖅᑭᒃᓯᔾᔪᑕᐅᓂᐊᖅᑐᒥ ᐅᖃᖃᑎᒌᒍᑕᐅᖃᑦᑕᕐᓂᐊᖅᑐᓂᒃ ᑲᓇᑕᒥ ᐅᑭᐅᖅᑕᖅᑐᒥ 
ᑕᐅᑐᒃᑕᐅᔪᓂᒃ, ᒪᓕᓪᓗᑎᒃ ᐃᓱᒪᒋᔭᐅᓚᐅᖅᑐᓂ ᓇᓗᓇᐃᖅᑕᐅᓯᒪᔪᓂᒃ ᐃᓐᓄᒃᑕᐅᓯᒪᓂᖓᓄ ᑲᓇᑕᒥ 

ᐸᐃᒃᐹᖑᔪᖅ ᓴᖅᑭᑕᐅᓚᐅᖅᑐᖅ ᐊᕐᕌᓂ ᑲᑎᒪᓂᖃᖅᑎᓪᓗᒋᑦ ᐅᑭᐅᖅᑕᖅᑐᒥ ᓯᕗᓕᖅᑎᐅᔪᑦ. ᑕᒪᓐᓇ 
ᓯᕕᑐᔪᒧᑦ ᐊᑐᐊᒐᐅᔪᖅ ᐊᑕᖐᓂᐊᖅᑐᖅ ᐅᖃᐅᓯᖃᕐᓂᐊᖅᑐᓂᓗ ᐃᒪᐃᑦᑐᓂᒃ: 
 

• ᑲᓇᑕᒥ ᐅᑭᐅᖅᑕᑑᑉ ᐃᓐᓄᒃᑕᐅᓯᒪᓂᖓ 
 

ᐅᑭᐅᖅᑕᖅᑐᒥᐅᑕᐅᔪᑦ ᐱᔪᓐᓇᖅᑎᑦᑎᒻᒪᑕ ᑲᓇᑕᒥ ᓇᒻᒥᓂᖃᕈᓐᓇᖅᑎᑦᑎᓪᓗᑎᒃ ᓄᓇᒥᑦ ᓇᔪᖅᑕᐅᓪᓗᓂ 
ᑕᐃᒃᑯᓄᖓ ᐊᒻᒪ ᐊᑐᖅᑕᐅᓯᒪᓕᖅᑐᑎᒃ ᓄᓇᐅᔪᑦ ᐊᒻᒪ ᐃᒪᐅᔪᑦ ᐊᕐᕌᒍᒐᓴᒻᒪᕆᐅᔪᓄᑦ 
(ᕼᐊᓐᓇᓚᖏᓐᓃᑦᑐᓄᑦ).  
 
ᐃᓐᓄᑦᑕᐅᓯᒪᓂᖓ ᐅᑭᐅᖅᑕᖅᑑᑉ ᐱᐅᓯᕙᓪᓕᐊᑎᑕᐅᕗᖅ ᓴᖅᑭᔮᖅᑎᑦᑎᓪᓗᑎᒃ ᓴᓐᖏᔪᒻᒪᕆᓐᓂᒃ 
ᖃᓄᐃᓐᖏᑦᑎᐊᖅᑐᓂᒃ ᓄᓇᖃᖅᑐᓂᒃ ᑕᑉᐹᓂ ᐅᑭᐅᖅᑕᖅᑐᒥ. ᓯᕗᓕᖅᑎᐅᔪᑦ ᐃᒃᐱᒍᓱᓪᓗᐊᑕᓚᐅᖅᑐᑦ 
ᐃᓄᓐᓄᑦ ᐃᓐᓄᑦᑕᐅᓯᒪᓂᖏᓐᓄᑦ ᐅᑭᐅᖅᑕᖅᑐᖅ ᐱᖁᑎᒋᔭᐅᓂᐊᕐᒪᑦ ᑕᒪᒃᑯᐊ ᐱᓪᓗᐊᑕᕆᔭᐅᓪᓗᑎᒃ 
ᐱᖁᑎᖃᕐᓂᕐᒧᑦ ᐊᒻᒪ ᐊᑦᑐᖏᖅᓯᒪᔾᔪᑕᐅᓪᓗᑎᒃ.  
 
ᐅᑭᐅᖅᑕᖅᑐᒥ ᐊᕕᒃᑐᖅᓯᒪᔪᓂ ᓯᕗᓕᖅᑎᐅᔪᑦ ᖁᕕᐊᒋᔭᖃᓚᐅᕐᒥᔪᑦ ᑲᓇᑕᒥ ᐊᖓᔪᖅᑳᕐᔪᐊᖑᔪᒥᒃ ᑕᒪᓐᓇ 
ᑲᓇᑕᒥ ᓯᕗᓪᓕᐅᔾᔭᐅᔭᕆᐊᖃᓕᖅᑎᑕᐅᓂᖓᓄᑦ. ᐊᖏᖅᓯᒪᔪᑦ ᐃᑲᔪᖅᑐᐃᓂᐊᕐᓂᕋᖅᑐᓂᒃ ᑲᓇᑕᒥ 
ᐃᓐᓄᐃᓯᒪᓂᖏᓐᓄᑦ ᓇᒻᒥᓂᖃᕐᓂᕐᒧᑦ ᐱᓕᕆᑎᓪᓗᒋᑦ ᒐᕙᒪᖁᑎᒋᔭᖏᑦ, ᓴᓂᓕᖃᕐᓗᑎᒃ ᑲᓇᑕᒥᒃ, 
ᐱᔨᑦᑎᕈᓐᓇᕐᓗᑎᒃ ᐊᒻᒪ ᐱᖁᑎᕐᔪᐊᖃᖅᑎᑦᑎᓪᓗᑎᒃ ᑕᒫᓂ ᐅᑭᐅᖅᑕᖅᑐᓕᒫᒥ. 
 
 

• ᓯᓚᕐᔪᐊᒥ ᐅᑭᐅᖅᑕᖅᑐᒥ ᐱᓕᕆᖃᑎᒌᓐᓂᖅ 
 
ᓯᕗᓕᖅᑎᐅᔪᑦ ᐅᖃᓚᐅᕐᒥᔪᑦ ᐊᑲᐅᔪᒥ ᐱᓕᕆᖃᑎᒌᑦᑎᐊᓂᕐᒥᒃ ᓯᓚᕐᔪᐊᒥ ᐅᑭᐅᖅᑕᖅᑐᒥᐅᖑᖃᑎᒋᔭᑦᑎᓐᓂ 
ᑕᐃᒃᑯᐊ ᐊᑑᑎᖃᒻᒪᕆᒻᒪᑕ ᑲᓇᑕᒥ ᐃᓐᓄᒃᑕᐅᓯᒪᓂᖓᓄᑦ ᐱᖁᑎᒋᔭᐅᓂᖓᓄᑦ ᐊᒻᒪ 
ᐊᑦᑕᓇᐃᖅᓯᒪᔾᔪᑕᐅᔪᓄᑦ, ᐊᒻᒪ ᓱᓕᔪᖅᓴᑦᑎᐊᖅᑐᑎᒃ ᑲᓇᑕᒥ ᒐᕙᒪᒃᑯᑦ ᐱᓕᕆᖃᑎᖃᕐᓂᐊᕐᒪᑕ 
ᐅᑭᐅᖅᑕᖅᑐᒥ ᒐᕙᒪᐅᔪᓂᒃ ᐃᓕᑕᖅᓯᑎᐊᕐᓂᕐᒧᑦ ᐊᒥᓱᕈᖅᐸᓪᓕᐊᓂᖏᓐᓄᑦ ᑲᒪᒋᔭᕆᐊᖃᖅᑕᖏᑦ 
ᐅᑭᐅᖅᑕᖅᑐᒥ ᐊᕕᒃᑐᖅᓯᒪᔪᓂᒃ ᐋᖅᑭᒃᓱᐃᒋᐊᒃᑲᓐᓂᕋᓱᐊᖅᑎᓪᓗᒋᑦ ᓯᕗᓂᑎᓐᓂᒃ ᐊᑐᐊᒐᑎᒍᑦ 
ᑐᑭᓕᐊᕈᑕᐅᓂᐊᖅᑐᓂᒃ ᑲᓇᑕᒥ ᐅᑭᐅᖅᑕᖅᑐᖓᓂ ᑕᑯᓐᓇᖅᑐᒥ ᓯᓚᕐᔪᐊᒥ ᐅᑭᐅᖅᑕᖅᑐᖅ. 
 
ᐅᑭᐅᖅᑕᖅᑐᒥ ᓯᕗᓕᖅᑎᐅᔪᑦ ᐅᖃᓚᐅᕐᒥᔪᑦ ᐃᒪᐃᑦᑐᓂᒃ ᓯᓚᐅᑉ ᐊᓯᔾᔨᐸᓪᓕᐊᓂᖓ ᐊᑦᑕᕐᓇᖅᑐᒻᒪᕆᐅᒻᒪᑦ 
ᓯᓚᕐᔪᐊᒥ ᐅᑭᐅᖅᑕᖅᑐᖏᓐᓄᑦ ᐊᒻᒪ ᑲᓇᑕᐅᑉ ᐅᑭᐅᖅᑕᖅᑐᖓᑕ ᐃᓚᐅᔪᒪᓂᖓ 
ᑭᒡᒐᑐᖅᑕᐅᑦᑎᐊᕆᐊᖃᕐᒪᑦ ᓯᓚᕐᔪᐊᒥ ᑲᑎᒪᓂᐅᖃᑦᑕᖅᑐᓂ ᑕᒪᒃᑯᐊ ᑕᐃᒪᐃᑦᑐᒧᑦ ᑐᕌᖓᔪᑦ 
ᐃᓱᒪᒃᓴᖅᓯᐅᕈᑕᐅᓂᐊᖅᑎᓪᓗᒋᑦ. 
 
 

• ᓯᓚᐅᑉ ᐊᓯᔾᔨᐸᓪᓕᐊᓂᖓ 
 
ᐅᑭᐅᖅᑕᖅᑐᒥ ᓯᕗᓕᖅᑎᐅᔪᑦ ᐅᖃᓚᐅᖅᑐᑦ ᓯᓚᐅᑉ ᐊᓯᔾᔨᐸᓪᓕᐊᓂᖓ ᐃᒪᐃᑦᑑᒻᒪᑦ, ᐊᒻᒪ ᑲᔪᓯᓂᐊᖅᑐᓂ, 
ᐱᒻᒪᕆᓂᐊᕐᒪᑦ ᐊᕙᑎᖏᓐᓄᑦ, ᑮᓇᐅᔭᓕᐅᕈᑕᐅᔪᓄᑦ ᐊᒻᒪ ᐃᓅᓯᕐᒧᑦ ᐊᒃᓱᕈᕈᑎᒻᒪᕆᐅᓂᐊᕐᒪᑦ ᑲᓇᑕᒥ 
ᐊᕕᒃᑐᖅᓯᒪᔪᓕᒫᓄᑦ ᐊᒻᒪ ᑖᒃᑯᐊ ᐱᖓᓱᑦ ᐅᑭᐅᖅᑕᖅᑐᒥ ᐊᕕᒃᑐᖅᓯᒪᔪᑦ, ᐱᓪᓗᐊᑕᕐᓗᑎᒃ, 
ᐃᒃᐱᒍᓱᖅᑳᑎᖅᐸᐅᓂᐊᕐᒪᑕ ᖃᓄᐃᓐᓂᖓᓄᑦ ᓯᓚᐅᑉ ᐊᓯᔾᔨᐸᓪᓕᐊᓂᖓᑕ.  
 
ᓯᕗᓕᖅᑎᐅᔪᑦ ᐅᖃᓚᐅᕐᒥᔪᑦ ᑕᒪᒃᑯᐊ ᐱᖓᓱᑦ ᐅᑭᐅᖅᑕᖅᑐᒥ ᐊᕕᒃᑐᖅᓯᒪᔪᑦ ᖃᓄᖅᑑᕋᓱᐊᖅᑎᓪᓗᒋᑦ 
ᓯᓚᐅᑉ ᐊᓯᔾᔨᐸᓪᓕᐊᖓᓄᑦ, ᑭᓯᐊᓂᓕ ᑮᓇᐅᔭᑎᒍᑦ ᓈᒻᒪᒃᑐᓂᒃ ᖃᓄᐃᓕᐅᕈᑎᒃᓴᖃᓐᖏᒻᒪᑕ ᒫᓐᓇᐅᔪᖅ 
ᑲᒪᒋᔭᕆᐊᖃᖅᑐᓂᒃ ᐊᒻᒪ ᓯᕗᓂᑦᑎᓐᓂ ᓯᓚᐅᑉ ᐊᓯᔾᔨᐸᓪᓕᐊᓂᖓᓄᑦ ᐃᒃᐱᓐᓇᕐᓂᐊᖅᑐᓂᒃ.  

ᑎᓕᓯᓚᐅᖅᑐᑦ ᒥᓂᔅᑕᕆᔭᒥᓂᒃ ᑕᑯᒃᓴᐅᑎᑦᑎᑎᓂᐊᕐᓂᐅᖁᓪᓗᒋᑦ ᖃᓄᐃᓕᐅᕐᓂᐅᔪᒥᒃ ᐅᑭᐅᖅᑕᖅᑐᒥ 
ᐱᔾᔪᑎᒋᓪᓗᒍ ᓯᓚᐅᑉ ᐊᓯᔾᔨᐸᓪᓕᐊᓂᖓ ᐊᒻᒪ ᓴᖅᑮᖁᓪᓗᒋᑦ ᑐᓐᖓᕕᖃᑦᑎᐊᖅᑐᓂᒃ ᐊᒻᒪ 
ᑐᑭᖃᑦᑎᐊᖅᑐᓂᒃ ᓯᓚᐅᑉ ᐊᓯᔾᔨᐸᓪᓕᐊᓂᖓᓄᑦ ᖃᓄᖅᑑᕈᑎᒃᓴᐅᔪᓂᒃ. ᓯᕗᓕᖅᑎᐅᔪᑦ ᐅᖃᓚᐅᖅᑐᑦ 
ᐱᕕᖃᕈᓐᓇᖅᑎᑕᐅᓂᕐᒥᓂᒃ ᓯᓚᕐᔪᐊᒥ ᐅᑭᐅᖅᑕᖅᑑᑉ ᐊᕐᕌᒍᖓᓂ 2007-2008 
ᐃᑲᔪᖅᑐᐃᔾᔪᑕᐅᒃᑲᓐᓂᕈᓐᓇᕆᐊᖓ ᖃᐅᔨᓴᕐᓂᕐᒧᑦ ᑕᒪᒃᑯᓄᖓ ᖃᓄᖅᑑᕈᑕᐅᔪᓐᓇᖅᑐᓄᑦ.  
 
ᐅᑭᐅᖅᑕᖅᑐᒥ ᓯᕗᓕᖅᑎᐅᔪᑦ ᐅᖃᓚᐅᖅᑐᑦ ᑲᓇᑕᒥ ᐊᒃᓱᕈᕈᑕᐅᓂᐊᖅᑐᖅ ᐊᑐᕋᓱᐊᕐᓗᑎᒃ ᓯᓚᕐᔪᐊᒥ 
ᐅᑭᐅᖅᑕᖅᑑᑉ ᐊᕐᕌᒍᖓᑕ ᐃᒃᐱᓐᓇᕐᓂᕆᓂᐊᖅᑕᖓᓂᒃ ᐱᕕᖃᖅᑎᑦᑎᓂᐊᕐᒪᑦ ᐱᕙᓪᓕᐊᑎᑦᑎᓂᕐᒧᑦ 
ᐅᑭᐅᖅᑕᖅᑐᒥᐅᑦ ᐃᓚᐅᖃᑕᐅᑦᑎᐊᕈᓐᓇᖁᓪᓗᒋᑦ ᐊᒻᒪ, ᐃᑲᔪᖅᑕᐅᓗᑎᒃ, ᖃᐅᔨᓴᕐᓂᕐᒧᑦ 
ᖃᐅᔨᒪᔪᒻᒪᕆᐅᔪᓪᓗ ᖃᓄᐃᓕᐅᕐᓂᖏᓐᓄᑦ ᐅᑭᐅᖅᑕᖅᑐᒥ.  
 
ᐊᖏᕐᕋᒥ ᓂᖓᕐᓂᐅᕙᑦᑐᖅ 
 
ᓯᕗᓕᖅᑎᐅᔪᑦ ᐊᒃᓱᐊᓗᒃ ᐃᓱᒫᓗᒍᑎᖃᕐᒪᑕ ᑲᔪᓰᓐᓇᖅᑐᒥᒃ ᐊᑲᐅᓐᖏᓕᐅᕈᑕᐅᔪᒥᒃ ᐊᖏᕐᕋᕆᔭᐅᔪᓂ 
ᓂᖓᖃᑦᑕᕐᓂᕐᒧᑦ ᐊᒻᒪ ᐅᖃᐅᓯᖃᖅᑐᑎᒃ ᐊᕕᒃᑐᖅᓯᒪᔪᖏᖓ ᐱᔪᓐᓇᕐᓂᕐᒥᒍᑦ ᖃᓄᖅᑑᕋᓱᐊᕐᓂᖏᓐᓂᒃ 
ᑕᒪᒃᑯᓄᖓ ᐊᑲᐅᓐᖏᓕᐅᕈᑕᐅᔪᓄᑦ. ᐊᖏᖃᑎᒌᓚᐅᖅᑐᑦ ᐱᓕᕆᖃᑎᒌᓐᓂᐊᕐᒪᑕ ᑲᑐᔾᔨᖃᑦᑕᕐᓗᑎᒃ 
ᑐᓴᖅᑎᑦᑎᖃᑦᑕᐅᑎᕙᓪᓗᑎᒃ ᐊᑲᐅᓂᖅᐸᐅᔪᓂᒃ ᐱᐅᓂᖅᐸᐅᔪᓂᒃ ᐊᑐᖅᑕᐅᔪᓐᓇᕐᓂᐊᖅᑐᓂᒃ ᖃᓄᖅ 
ᑕᒪᓐᓇ ᓄᖑᒃᑲᓐᓂᕈᓐᓇᕐᒪᖓᖅ ᐊᖏᕐᕋᒥ ᓂᖓᕐᓂᐅᕙᑦᑐᖅ. ᑎᓕᓯᓚᐅᖅᑐᑦ ᐊᖓᔪᖅᑲᐅᑎᒥᓂᒃ 
ᓴᖅᑮᒋᐊᖁᔭᐅᓪᓗᑎᒃ ᐊᒻᒪ ᖃᓄᖅᑑᕆᐊᕐᓗᒋᑦ ᓂᖓᖅᑕᐃᓕᒪᔾᔪᑕᐅᕙᑦᑐᑦ ᑕᒪᒃᑯᓇᓂ ᐱᖓᓱᓂ 
ᐅᑭᐅᖅᑕᖅᑐᒥ ᐊᕕᒃᑐᖅᓯᒪᔪᓂ.  
 
 
ᐅᑭᐅᖅᑕᖅᑐᒥ ᐃᖅᑲᖅᑐᐃᕕᒃᑯᑦ ᐊᔪᐃᓐᓇᕆᐊᒃᑲᓂᕐᓂᖅ 
 
ᐅᑭᐅᖅᑕᖅᑐᒥᐅᑕᐅᔪᑦ ᐃᖅᑲᖅᑐᕕᖃᕆᐊᖃᕋᓗᐊᕐᒥᒻᒪᑦ ᒪᓕᓪᓗᑎᒃ ᑐᑭᓯᐅᒪᓗᑎᓪᓗᒍ 
ᐊᑦᑐᐃᓴᕋᐃᓐᓂᖏᓐᓂᓪᓗ ᐊᑦᑐᐊᓗᑎᒃ ᐃᓅᓯᖏᓐᓄᑦ ᐊᒻᒪ ᐃᓕᖅᑯᓯᖏᓐᓄᑦ ᐅᑭᐅᖅᑕᖅᑐᒥᐅᑕᐅᔪᑦ, ᐊᒻᒪ 
ᑕᒪᒃᑯᐊ ᓄᑖᖑᔪᑦ ᐱᕙᓪᓕᐊᓂᐅᔪᑦ ᓇᒻᒥᓂᖅ ᒐᕙᒪᖃᕐᓂᕐᒧᑦ ᐊᒻᒪ ᐅᑭᐅᖅᑕᖅᑐᒥ ᐊᐅᓪᓚᑦᔪᑕᐅᔪᑦ 
ᓴᖅᑭᐸᓪᓕᐊᔪᑦ ᐅᑭᐅᖅᑕᖅᑐᒥ. 
 
ᐅᑭᐅᖅᑕᖅᑐᒥ ᐃᖅᑲᖅᑐᐃᕕᒻᒥ ᐊᔪᐃᓐᓇᕆᐊᑲᓂᕐᕕᐅᔪᖅ ᓴᖅᑮᓂᖃᕈᓐᓇᕋᔭᕐᒪᑦ ᐃᓗᓕᖃᕐᓗᑎᒃ 
ᐅᑭᐅᖅᑕᖅᑐᒥ ᒪᓕᒐᐃᑦ ᐋᖅᑭᒃᓯᒪᓂᖏᓐᓄᑦ. ᐱᐅᓯᑎᑦᑎᒋᐊᕋᔭᕐᒪᑦ ᐊᑐᐃᓐᓇᖃᕈᓐᓇᕐᓂᕐᒧᑦ 
ᐃᖅᑲᖅᑐᐃᕕᓕᕆᓂᕐᒥᒃ, ᐊᒻᒪ ᓇᓗᓇᐃᒃᑯᑕᖃᕈᓐᓇᒻᒪᕆᑦᑐᓂ ᐊᑑᑎᒋᔭᖏᓐᓂᒃ ᐅᑭᐅᖅᑕᖅᑑᑉ ᐃᓄᖏᓐᓄᑦ.  
 
ᓯᕗᓕᖅᑎᐅᔪᑦ ᐊᖏᖃᑎᒌᒃᓯᒪᑦᑎᐊᖅᑐᑦ ᐅᖃᐅᓯᕆᔭᐅᕙᓪᓕᐊᔭᕆᐊᖃᕐᓂᖓᓂᒃ ᓴᖅᑮᓂᕐᒥᒃ ᐅᑭᐅᖅᑕᖅᑐᒥ 
ᐃᖅᑲᖅᑐᐃᕕᐅᔪᒥᒃ ᐊᔪᐃᓐᓇᕆᐊᒃᑲᓂᕐᓂᕐᒧᑦ.  
 
ᐲᖅᑕᐅᓂᖓ ᐊᑯᓂᒃ ᐱᓕᕆᐊᖑᓕᖅᑐᖅ ᖁᑭᐅᑎᓕᕆᓂᐅᔪᖅ
 
ᑭᒡᒐᑐᖅᑐᑎᒃ ᑭᒡᒐᑐᖅᑕᒥᓂᒃ, ᓯᕗᓕᖅᑎᐅᔪᑦ ᑐᓐᖓᓱᑦᑎᑎᑦᑎᐊᓚᐅᖅᑐᑦ ᖁᔭᓈᕐᓯᔪᒪᓂᖏᓐᓂᒃ ᑲᓇᑕᐅᑉ 
ᒐᕙᒪᒃᑯᖏᓐᓂᑦ ᖁᑭᐅᑎᐅᔪᑦ ᑎᑎᕋᖅᑕᐅᖃᑦᑕᕆᐊᖃᕐᓂᖏᓐᓂᒃ ᐊᒻᒪ ᕿᓄᓪᓗᑎᒃ ᑲᓇᑕᒥ ᑭᒡᒐᑐᖅᑎᒥᓄᑦ 
ᐃᑲᔪᖅᑐᐃᖁᓪᓗᒋᑦ ᑕᒪᒃᑯᓂᖓ ᐊᓯᔾᔨᕆᐊᕈᑕᐅᔪᓂᒃ.  
 
ᓄᓐᖑᐊ 

ᓯᕗᓕᖅᑎᐅᔪᑦ ᕿᓚᓈᖅᐳᑦ ᐱᓕᕆᖃᑎᖃᕐᓂᐊᓂᕐᒥᓂᒃ ᑲᓇᑕᐅᑉ ᒐᕙᒪᒃᑯᖏᓐᓂᑦ ᑕᖅᑭᓂ ᐊᒡᒋᖅᑐᓂ, 
ᐃᓱᒪᒋᒋᐊᕐᓗᒍ ᑲᓇᑕᒥ ᐊᖓᔪᖅᑳᕐᔪᐊᑉ ᐅᖃᐅᓯᕆᓚᐅᖅᑕᖓ “ᐅᑭᐅᖅᑕᖅᑐᖅ ᒫᓐᓇ ᐱᕕᖃᓕᖅᐳᖅ”. 
ᑲᓇᑕᒥ ᐊᖏᖅᓯᒪᓂᖓᑦ ᐊᕕᒃᑐᖅᓯᒪᔪᐃᑦ ᑮᓇᐅᔭᖃᖅᑎᑦᑎᓂᕆᕙᒃᑲᖓᑦ, ᓴᓐᖏᓂᖅᑖᑎᑦᑎᓂᖅ ᐊᒻᒪ 
ᓄᓇᒦᖔᖅᓯᒪᔪᓂᒃ ᑮᓇᐅᔭᓕᐅᕈᑕᐅᓂᐊᖅᑐᓂ ᑲᑐᔾᔨᓂᕐᒧᑦ ᐊᖏᖃᑎᒌᒍᑕᐅᔪᑦ, ᐊᒻᒪ ᓄᑖᖑᔪᖅ 
ᐱᖁᑎᕐᔪᐊᑖᕋᓱᐊᕐᓂᕐᒧᑦ ᑐᑭᓕᐅᕆᑦᑎᐊᕐᓂᐊᕐᒪᑦ ᓯᕗᓂᒃᓴᕆᔭᖓᓂᒃ ᐅᑭᐅᖅᑕᖅᑑᑉ ᑲᓇᑕᒥ. 
 
ᑭᖑᓪᓕᕐᒥ ᐅᑭᐅᖅᑕᖅᑐᒥ ᓯᕗᓕᖅᑏᑦ ᑲᑎᒪᓂᖃᕈᒫᖅᑐᑦ ᔫᑳᓐᒥ 2007-ᒥ. 

ᐅᖃᕐᕕᐅᔪᓐᓇᖅᑐᑦ: 
 
ᐱᐅᓪ ᒃᓚᐃ 
ᐊᐅᓚᑦᑎᔨ 
ᑐᓴᐅᒪᖃᑦᑕᐅᑎᓕᕆᓂᕐᒧᑦ 
ᓯᕗᓕᖅᑎᐅᑉ ᐊᓪᓚᕝᕕᖓ 
ᓄᓇᕗᑦ ᒐᕙᒪᒃᑯᖏᑦ 
(867) 975-5059 

ᐊᓪᐳᑦ ᐲᑕᓴᓐ 
ᒥᓂᔅᑕᓄ 
ᑐᓴᐅᒪᖃᑦᑕᐅᑎᓕᕆᓂᕐᒧᑦ 
ᖃᐅᔨᒪᔨ 
ᓯᕗᓕᖅᑎᐅᑉ ᐊᓪᓚᕝᕕᖓ 
ᔫᑳᓐ ᒐᕙᒪᒃᑯᖏᑦ 
(867) 633-7961 

ᔫᓕᐊ ᒫᑦ 
ᒥᓂᔅᑕᓄᑦ 
ᑐᓴᐅᒪᖃᑦᑕᐅᑎᓕᕆᓂᕐᒧᑦ 
ᐊᐅᓚᑦᑎᔨ  
ᓯᕗᓕᖅᑎᐅᑉ ᐊᓪᓚᕝᕕᖓ 
ᓄᓇᑦᓯᐊᑉ ᒐᕙᒪᒃᑯᖏᑦ 
(867) 669-2304 

 

ᑐᓴᐅᒪᖃᑦᑕᐅᑎᓕᕆᔩᑦ 2006-45-C 

